
IQTISODIYOT TARMOQLARI 
YUKLARINI TASHISHNI 

TASHKIL ETISH

Ne’matov Husniddin Alijon o‘g‘li 
Namangan davlat texnika universiteti talabasi

E-mail: husniddin2206@gmail.com, 
ORCID: 0009-0003-2330-2327

Ilmiy rahbar 
Maxmudov Abrorxon Axmadxonovich
Texnika fanlari bo‘yicha falsafa doktori (PhD)

E-mail: abr_max@bk.ru, 
ORCID: 0000-0003-4594-9335

Annotatsiya: Mazkur ishda iqtisodiyot tarmoqlari yuklarini tashishni tashkil etishning nazariy va amaliy asoslari o‘rganilgan. 
Unda yuk tashishning iqtisodiyotdagi o‘rni, yuk turlari va ularning xususiyatlari, transport turlarini tanlash mezonlari hamda 
yuk tashish jarayonlarini samarali rejalashtirish masalalari yoritilgan. Shuningdek, logistika tizimlarining ahamiyati, yuk 
tashishda xarajatlarni kamaytirish va transport vositalaridan oqilona foydalanish yo‘llari tahlil qilingan. Tadqiqot natijalari yuk 
tashishni tashkil etishda samaradorlikni oshirish va iqtisodiyot tarmoqlari o‘rtasidagi uzviy bog‘liqlikni mustahkamlashga 
xizmat qiladi.

Kalit soʻzlar: sanoat yuklari, yuklarni transportda tashishga tayyorlash, yog‘och qadoqlash, metall qadoqlash, vakuum 
qadoqlash, yuklarni mahkamlash, GPS monitoring va boshqarish, ombor operatsiyalari, xavfsizlik choralari, xavfli 
yuklarning xususiyatlari, sug‘urta hujjatlari.
Abstract: This paper examines the theoretical and practical aspects of organizing freight transportation in various sectors of 
the economy, including industrial cargo. The study analyzes the processes of preparing goods for transportation, including 
the characteristics of wooden, metal, and vacuum packaging and their role in ensuring cargo safety. Issues related to 
proper loading and securing of cargo on transport vehicles, as well as monitoring and management of transportation 
processes using GPS tracking systems, are also discussed. Special attention is given to warehouse operations, cargo 
storage and handling processes, transport safety measures, and the specific characteristics of dangerous goods. In 
addition, the importance of insurance documents and the procedures for their preparation in freight transportation are 
highlighted. The research findings contribute to improving transportation efficiency, enhancing safety, and optimizing 
logistics processes.

Key words: industrial cargo, preparation of cargo for transportation, wooden packaging, metal packaging, vacuum 
packaging, cargo securing, GPS monitoring and control, warehouse operations, safety measures, characteristics of 
dangerous goods, insurance documents.
Аннотация: В данной работе изучены теоретические и практические основы организации перевозки грузов 
отраслей экономики. Освещены роль грузовых перевозок в экономике, виды грузов и их особенности, критерии 
выбора видов транспорта, а также вопросы эффективного планирования процессов перевозки грузов. Кроме 
того, проанализированы значение логистических систем, пути снижения транспортных затрат и рационального 
использования транспортных средств. Результаты исследования способствуют повышению эффективности 
организации грузовых перевозок и укреплению взаимосвязей между отраслями экономики.

Ключевые слова: промышленные грузы, подготовка грузов к транспортировке, деревянная упаковка, металлическая 
упаковка, вакуумная упаковка, крепление грузов, GPS-мониторинг и управление, складские операции, меры 
безопасности, характеристики опасных грузов, страховые документы.

K I R I S H
Yuklarni transportda tashishga tayyorlash operatsiyalari, odatda, yuk jo‘natuvchilar tomonidan amalga 

oshiriladi. Transport tashkilotlari jo‘natish manzilida yuklarni qabul qilib olib, amaldagi qoida va me’yorlarda 
belgilangan sifat hamda miqdor ko‘rsatkichlariga putur yetkazmagan holda, ya’ni yuklarni asrab-avaylab, ularni 
belgilangan manzilga o‘z vaqtida yetkazib berishi va yuk oluvchiga topshirishi lozim.

Shu bilan birga, ko‘plab tovarlar, mahsulotlar va xomashyolar ishlab chiqarilgan holatida to‘g‘ridan-to‘g‘ri 
tashishga tayyor bo‘lmaydi. Masalan, yirik va og‘ir vaznli yuklarni ortish gabariti chegaralariga mos holda 
transport vositalariga joylashtirish har doim ham imkoni bo‘lmaydi. Bunday hollarda yuklar qismlarga ajratilib, 
tashishga mos holatga keltiriladi. Ushbu jarayonlar yuk jo‘natuvchi tomonidan oldindan amalga oshirilishi talab 
etiladi. Shuningdek, un, shakar kabi mahsulotlarni maxsus qoplarga joylashtirish zarur bo‘ladi.

Demak, yuklarni tashishga tayyorlash operatsiyalari yuk egalari tomonidan bajarilib, transport jarayonining 
muhim bosqichi hisoblanadi.

Sanoat yuklari ishlab chiqarish jarayonida xomashyo, materiallar, yarim tayyor mahsulotlar, uskuna va 
texnik jihozlar, butlovchi qismlar, yoqilg‘i, energiya tashuvchilar hamda ishlab chiqarish chiqindilarini o‘z ichiga 
oladi. Ushbu yuklar korxonaning ishlab chiqarish faoliyati uchun zarur bo‘lgan barcha moddiy resurslarning 
tashilishi va saqlanishi bilan bog‘liq majmuani tashkil etadi. Ular ishlab chiqarish jarayonining uzluksizligini 
ta’minlashda, logistika tizimlarida hamda korxonalar o‘rtasidagi kooperatsiya aloqalarida muhim o‘rin tutadi.

M A V Z U G A  O I D  A D A B I Y O T L A R  S H A R H I
Transportda yuklarni tashish tizimining iqtisodiy salohiyatni oshirishdagi o‘rni so‘nggi yillarda dolzarb ilmiy 

yo‘nalishlardan biri sifatida keng o‘rganilmoqda. Mazkur yo‘nalishda olib borilgan tadqiqotlar, asosan, transport 
infratuzilmasini rivojlantirishning iqtisodiyotga ta’siri, zamonaviy logistika texnologiyalarini joriy etish hamda 
xalqaro savdo zanjirlariga integratsiya masalalariga qaratilgan.

M. Porter o‘zining “Raqobat ustunligi” asarida transport tizimining raqobatbardoshlikni ta’minlashdagi 
muhim ahamiyatini asoslab bergan. U transport-logistika tizimini iqtisodiy qiymat zanjirining ajralmas tarkibiy 
qismi sifatida talqin qilib, uning resurslarni samarali taqsimlashdagi rolini alohida ta’kidlaydi.

J. Rodrigue “The Geography of Transport Systems” nomli tadqiqotida transport tizimining iqtisodiy 
salohiyatga makroiqtisodiy ta’sirini tahlil qilgan. U transport infratuzilmasining rivojlanishi savdo hajmini 
oshirishga va logistika xarajatlarini qisqartirishga xizmat qilishini ilmiy asoslab beradi. Shuningdek, mintaqaviy 
transport yo‘llarining kengayishi xalqaro savdo samaradorligini oshirishga ijobiy ta’sir ko‘rsatishini qayd etadi.

E. Ballou transport va logistikaning strategik rejalashtirilishi masalalarini o‘rganib, logistika infratuzilmasining 
texnologik rivoji iqtisodiyotga qo‘shimcha qiymat olib kelishini ta’kidlaydi. Uning fikriga ko‘ra, zamonaviy 
texnologiyalar, jumladan, avtomatlashtirilgan logistika tizimlarini joriy etish yuklarni yetkazib berish tezligini 
oshiradi va umumiy samaradorlikni yuksaltiradi.

O‘zbekiston iqtisodiyotida transport-logistika tizimini rivojlantirishga oid tadqiqotlarda, xususan, A. 
Toshmatov tomonidan milliy logistika infratuzilmasining hozirgi holati va istiqboldagi rivojlanish yo‘nalishlari 
tahlil qilingan. U davlat tomonidan amalga oshirilayotgan logistika markazlarini tashkil etish dasturlari eksport 
salohiyatini oshirishda muhim omil ekanligini asoslab beradi.

Umuman olganda, transport-logistika tizimi iqtisodiy salohiyatni oshirishda muhim ahamiyat kasb etadi. 
Ushbu yo‘nalishda olib borilgan ilmiy tadqiqotlar tizimni yanada takomillashtirishning ustuvor yo‘nalishlarini 
belgilashga xizmat qiladi.

T A D Q I Q O T  M E T O D O L O G I YA S I
Mazkur tadqiqotda iqtisodiyot tarmoqlarida yuk tashishni tashkil etish jarayonlari kompleks yondashuv 

asosida o‘rganildi. Tadqiqot jarayonida tahliliy, taqqoslash va tizimli yondashuv usullaridan foydalanildi. Yuk 
tashish jarayonining asosiy bosqichlari, jumladan, qadoqlash, yuklash, tashish va yetkazib berish operatsiyalari 
o‘rganilib, ularning samaradorligiga ta’sir etuvchi omillar aniqlashtirildi. Shuningdek, logistika tizimlari, GPS 
monitoring, ombor boshqaruvi va xavfsizlik choralari bo‘yicha amaliy ma’lumotlar tahlil qilindi. Tadqiqotda 
mavjud ilmiy adabiyotlar, zamonaviy transport-logistika tizimlari hamda amaliy tajribalar asosida umumlashtirish 
va xulosa chiqarish usullari qo‘llanildi.

T A H L I L  V A  N A T I J A L A R
Yuklarni ortish-tushirish, ombor operatsiyalari hamda yetkazib berish jarayonlarini amalga oshirishda 

yuklarni nobudgarchilikdan asrash, ularni belgilangan muddatlarda yetkazib berish, shuningdek, transportning 
atrof-muhitga ta’sirini minimallashtirish masalalariga alohida e’tibor qaratiladi. Ushbu jarayonlarda transport 
xodimlarining mas’uliyati muhim ahamiyat kasb etadi.

Yog‘och qadoqlash eng keng tarqalgan usullardan biri hisoblanadi. Yashiklar turli o‘lchamlarda bo‘ladi: kichik 
(0,5 m³ gacha), o‘rta (0,5–1,5 m³) va katta (1,5 m³ dan ortiq). Ular, asosan, taxta yoki faneradan tayyorlanadi. 
Og‘ir yuklar uchun qo‘shimcha ravishda metall burchaklar va mustahkamlovchi lentalar qo‘llaniladi. Yashiklarning 
ichki qismi esa porolon, gofrokarton yoki plastik plyonka kabi yumshoq materiallar bilan to‘ldiriladi.

Metall qadoqlash bochkalar, qutilar va konteynerlardan iborat bo‘ladi. Standart metall bochka odatda 
200 litr sig‘imga ega bo‘lib, suyuq va pastasimon moddalarni tashishda qo‘llaniladi. Metall qutilar germetik 
xususiyatga ega bo‘lib, kimyoviy moddalar va qimmatbaho yuklarni tashishda keng foydalaniladi. IBC-
konteynerlar (Intermediate Bulk Container) esa 1000 litr sig‘imli, kub shaklidagi idishlar bo‘lib, metall karkas 
ichiga joylashtirilgan plastik rezervuardan tashkil topadi.

Vakuum qadoqlash mahsulot atrofidagi havoni chiqarib tashlash orqali amalga oshiriladi. Ushbu usul 
oziq-ovqat mahsulotlari, elektronika va tibbiy asbob-uskunalar uchun qo‘llaniladi. Shuningdek, shrink-
plyonka (qizdirilganda qisqaruvchi plyonka) bir nechta yuklarni yagona blokka birlashtirishda, stretch-plyonka 
(cho‘ziluvchan plyonka) esa poddonlarda joylashgan yuklarni o‘rashda samarali vosita hisoblanadi.

Yuklarni mahkamlash transport vositalarida (yengil avtomobil, yuk mashinasi, poyezd, kema yoki 
samolyotda) yuklarning harakat davomida siljib ketmasligi, ag‘darilmasligi yoki shikastlanmasligini ta’minlash 
maqsadida amalga oshiriladi. Po‘lat zanjirlar odatda 6 mm dan 16 mm gacha diametrda ishlab chiqarilib, 1 dan 
10 tonnagacha yukni ushlab turish imkoniyatiga ega. Ular maxsus qulflash va taranglashtirish mexanizmlari 
bilan jihozlanadi. Har bir zanjirda ishlab chiqaruvchi tomonidan belgilangan maksimal yuk ko‘rsatkichi mavjud 
bo‘ladi. Zanjirlar muntazam ravishda texnik ko‘rikdan o‘tkazilib, zararlangan qismlar o‘z vaqtida almashtiriladi.

Tekstil tasmalar (stroplar) elastik va yumshoq tuzilishga ega bo‘lgani sababli sirpanishga moyil yuzali 
yuklarni mahkamlashda samarali hisoblanadi. Ular poliester yoki neylondan tayyorlanadi hamda ranglar orqali 
yuk ko‘tarish quvvatiga qarab farqlanadi: sariq – 1 tonna, ko‘k – 2 tonna, qizil – 5 tonna. Ratschet mexanizmi 
tasmalarni oson tortish va bo‘shatish imkonini beradi.

Burchak himoyachilari yuklarning o‘tkir qirralarini yumshatish va mahkamlovchi vositalarning shikastlanishini 
oldini olish uchun qo‘llaniladi. Yog‘och to‘siqlar yoki bruslar yukning osti yoki yon tomoniga o‘rnatilib, uning 
harakatini cheklaydi va og‘irlikning teng taqsimlanishini ta’minlaydi. Pnevmatik yostiqlar (airbaglar) esa 
konteyner ichida yuklarning harakatsizligini ta’minlash uchun qo‘llanilib, bo‘shliqlarga joylashtiriladi va havo 
bilan to‘ldiriladi.

Yo‘l marshrutini tanlashda bir qator omillar hisobga olinadi. Yo‘l qoplamasining sifati muhim ahamiyatga 
ega bo‘lib, asfalt yo‘llar barcha transport turlari uchun qulay, gruntli yo‘llar esa, asosan, quruq mavsumda 
va maxsus transport vositalari yordamida foydalanishga yaroqli hisoblanadi. Yo‘l kengligi ham muhim omil 
bo‘lib, ikki polosali yo‘llar xavfsizlik va tezlik nuqtai nazaridan ustunlikka ega, tog‘li hududlardagi tor yo‘llar esa 
ehtiyotkorlikni talab etadi.

Ko‘prik va estakadalar yuk ko‘tarish cheklovlariga ega bo‘lib, odatda ruxsat etilgan maksimal yuk 40–60 
tonna oralig‘ida belgilanadi. Ushbu ko‘rsatkichdan ortiq yuklar uchun maxsus ruxsatnoma olish va muqobil 
marshrutlardan foydalanish talab etiladi. Tunnel va yer osti yo‘llarida balandlik cheklovlari mavjud bo‘lib, odatda 
4,2–4,5 m, ayrim hollarda 3,8 m ni tashkil etadi. Gabaritdan tashqari yuklar uchun oldindan yo‘lni o‘rganish 
(razvedka) ishlari amalga oshiriladi.

Xavfli yuklarni tashishda maxsus marshrutlar belgilanadi. Ushbu marshrutlar aholi yashash hududlari, 
ijtimoiy obyektlar (maktablar, shifoxonalar), suv manbalari hamda ekologik muhofaza zonalaridan uzoqroq 
hududlardan o‘tkaziladi. Ayrim shaharlarda xavfli yuklar bilan markaziy hududlarga kirish cheklanadi yoki faqat 
ma’lum vaqt oralig‘ida (00:00–06:00) ruxsat etiladi.

Vaqtni rejalashtirish jarayonida haydovchilarning ish vaqti xalqaro me’yorlar asosida tartibga solinadi. Bir 
kunlik haydash vaqti 9 soatdan oshmasligi lozim (haftasiga ikki marta 10 soatgacha ruxsat etiladi). Har 4,5 
soat haydashdan so‘ng kamida 45 daqiqalik tanaffus berilishi majburiy. Kunlik dam olish vaqti kamida 11 soatni 
tashkil etadi (ayrim hollarda 9 soatgacha qisqartirilishi mumkin, keyinchalik kompensatsiya qilinadi).

Taxograf (raqamli nazorat qurilmasi) haydovchining faoliyatini doimiy ravishda qayd etib boradi: haydash 
vaqti, tanaffuslar, dam olish davrlari hamda yuklash jarayonlari. Ushbu ma’lumotlar maxsus kartalarda saqlanadi 
va nazorat organlari tomonidan tekshiriladi.

Yuk yetkazib berish muddatlariga rioya etish muhim hisoblanadi. Belgilangan muddatlarning buzilishi 
moliyaviy majburiyatlarga olib kelishi mumkin. Tez buziluvchi yuklar, xususan, oziq-ovqat mahsulotlari uchun 
vaqt va harorat rejimiga qat’iy amal qilish zarur bo‘lib, bu ularning sifatini saqlab qolishda muhim omil hisoblanadi.

GPS monitoring tizimlari zamonaviy yuk tashish jarayonining ajralmas qismi hisoblanadi. Yuk avtomobillari 
GPS/GLONASS trekerlari bilan jihozlanib, transport vositasining joylashuvini 10–30 soniya intervalda uzatib 
boradi. Dispetcherlar kompyuter orqali barcha transport vositalarining harakatini real vaqt rejimida kuzatadi 
va zarur boshqaruv qarorlarini qabul qiladi. Ushbu tizimlar marshrut monitoringi, tezlik nazorati, yoqilg‘i sarfi 
hisobi, to‘xtash joylari va vaqti, shuningdek, geo-zonalar (ruxsat etilgan va cheklangan hududlar)ni nazorat 
qilish imkonini beradi.

Telemetrik tizimlar dvigatel holatini, jumladan, aylanishlar soni, yoqilg‘i sarfi, sovutish suyuqligi harorati 
hamda tormoz tizimi bosimini nazorat qiladi. Bu ma’lumotlar nosozliklarni oldindan aniqlashga va texnik xizmat 
ko‘rsatish xarajatlarini optimallashtirishga xizmat qiladi. Ayrim tizimlar haydovchining harakat uslubini ham 
baholaydi, ya’ni keskin tormozlash, tezlashtirish va tezlik cheklovlariga rioya etilishini nazorat qiladi. Video 
monitoring (dashcam va ichki kameralar) transport jarayonida yuzaga keladigan holatlarni tahlil qilish va 
xavfsizlikni oshirishda muhim vosita hisoblanadi. Axborot xavfsizligini ta’minlash maqsadida barcha ma’lumotlar 
shifrlangan kanallar orqali uzatiladi.

Ombor operatsiyalarini tashkil etish bir necha bosqichlardan iborat. Dastlab yuklarning qadoqlanish holati 
vizual tekshiriladi, so‘ngra ularning miqdori o‘lchash va tortish orqali aniqlanadi. Zarur hollarda sifat nazorati 
uchun laboratoriya tahlillari amalga oshiriladi. Barcha ma’lumotlar axborot tizimlariga kiritilib, yuklar ombor 
hisobiga olinadi.

Saqlash zonalari yuk turiga qarab tashkil etiladi: oddiy yuklar uchun ochiq maydonchalar, qimmatbaho 
yuklar uchun yopiq omborlar, sovitiladigan mahsulotlar uchun esa maxsus muzlatkich kameralar qo‘llaniladi. 
Yuklarni joylashtirishda ABC tahlilidan foydalaniladi: A toifadagi tez aylanuvchi yuklar kirish joyiga yaqin, C 
toifadagi sekin aylanuvchi yuklar esa uzoqroq hududlarga joylashtiriladi.

WMS (Warehouse Management System) zamonaviy ombor boshqaruvi tizimi bo‘lib, har bir yuk birligini 
kuzatish, optimal saqlash joyini aniqlash va operatsiyalarni rejalashtirish imkonini beradi. Shtrix-kod skanerlash 
texnologiyasi xatoliklarni kamaytiradi, avtomatlashtirilgan tizimlar (robotlar va konveyerlar) esa jarayonlarning 
samaradorligini oshiradi.

Yuk tashishda xavfsizlik choralariga alohida e’tibor qaratiladi. To‘g‘ri joylashtirilgan va mustahkamlangan 
yuk transport jarayonining xavfsizligini ta’minlaydi hamda barcha ishtirokchilar uchun barqaror muhit yaratadi. 
Shaxsiy himoya vositalaridan foydalanish majburiy bo‘lib, ular qattiq kaska, himoya ko‘zoynaklari, qo‘lqoplar va 
maxsus poyabzallarni o‘z ichiga oladi. Zarur hollarda qo‘shimcha himoya vositalari ham qo‘llaniladi.

Xavfsizlik qoidalariga rioya qilish transport jarayonining muhim talabi hisoblanadi. Ishchi hududlar aniq 
belgilanishi, yuk ko‘tarish jarayonlari nazorat ostida amalga oshirilishi va aloqa vositalari orqali uzluksiz 
boshqaruv ta’minlanishi zarur. Favqulodda vaziyatlarga tayyorgarlik ko‘rish maqsadida ombor va terminallar 
yong‘inga qarshi vositalar, birinchi yordam punktlari va evakuatsiya rejalari bilan jihozlanadi.

Yuk tashishda hujjatlashtirish muhim o‘rin tutadi. CMR (xalqaro yuk xati) transport jarayonining asosiy 
hujjati bo‘lib, unda yuboruvchi va qabul qiluvchi haqidagi ma’lumotlar, yuk tavsifi, tashish shartlari va to‘lov 
masalalari aks ettiriladi. TTN esa ichki hisob-kitob hujjati bo‘lib, yuk qiymati va soliq ma’lumotlarini o‘z ichiga 
oladi.

Xavfli yuklar uchun qo‘shimcha hujjatlar talab etiladi. MSDS (Material Safety Data Sheet) moddaning 
xavfsizlik xususiyatlarini tavsiflaydi, ADR sertifikati esa haydovchining maxsus tayyorgarlikdan o‘tganligini 
tasdiqlaydi. Marshrut kartasi tashish yo‘nalishini, to‘xtash joylarini va zarur xizmatlar haqidagi ma’lumotlarni o‘z 
ichiga oladi.

Xalqaro tashishlarda bojxona rasmiylashtiruvi majburiy hisoblanadi. Eksport va import deklaratsiyalari, 
invoice (hisob-faktura), packing list (yuk ro‘yxati) hamda sertifikatlar yukning qonuniy harakatini ta’minlaydi. 
Karnet TIR tizimi orqali yuklar bir necha davlat hududidan soddalashtirilgan tartibda o‘tkazilishi mumkin, bu esa 
vaqt va xarajatlarni tejashga xizmat qiladi.

Sug‘urta tizimi yuk tashish jarayonida muhim himoya mexanizmi hisoblanadi. Cargo insurance yukning 
saqlanishini kafolatlashga xizmat qilib, turli risklarni qamrab oladi. “All Risks” sug‘urta turi keng qamrovli himoyani 
ta’minlasa, “Named Perils” faqat belgilangan xavflarni qoplaydi. Shuningdek, tashuvchining javobgarligini 
sug‘urtalash tizimi ham transport jarayonining barqarorligini ta’minlashda muhim ahamiyatga ega.

X U L O S A  V A  T A K L I F L A R
Iqtisodiyot tarmoqlari yuklarini tashishni tashkil etish transport tizimining muhim va ustuvor vazifalaridan 

biri hisoblanadi. Har bir iqtisodiyot tarmog‘ining samarali faoliyat yuritishi yuklarni o‘z vaqtida, xavfsiz hamda 
iqtisodiy jihatdan samarali tarzda yetkazib berish jarayoniga bevosita bog‘liqdir. Shu bois yuk tashish jarayonini 
puxta rejalashtirish, tashish usullarini to‘g‘ri tanlash, transport vositalaridan samarali foydalanish hamda 
logistika jarayonlarini tizimli ravishda tashkil etish alohida ahamiyat kasb etadi.

Yuk tashishni tashkil etish jarayonida yukning turi, hajmi, tashish masofasi, tashish sharoitlari hamda 
iqtisodiy samaradorlik kabi omillar kompleks ravishda hisobga olinadi. Turli iqtisodiyot tarmoqlarida yuklarning 
xususiyatlari farqlanadi. Masalan, sanoat tarmog‘ida asosan xomashyo va tayyor mahsulotlar tashilsa, qishloq 
xo‘jaligida tez buziluvchi mahsulotlar yoki ommaviy yuklar ustunlik qiladi. Shu sababli har bir yuk turi uchun mos 
transport vositasi va zamonaviy tashish texnologiyalarini tanlash zarur hisoblanadi.

Bundan tashqari, yuk tashish jarayonida logistika tizimining samarali tashkil etilishi, transport yo‘nalishlarini 
optimallashtirish, ortish-tushirish ishlarini mexanizatsiyalash hamda ilg‘or axborot texnologiyalarini joriy etish 

muhim natijalarni ta’minlaydi. Ushbu chora-tadbirlar transport xarajatlarini qisqartirish, vaqt resurslaridan 
oqilona foydalanish va iqtisodiyot tarmoqlari o‘rtasidagi o‘zaro bog‘liqlikni mustahkamlashga xizmat qiladi.

Yuqoridagilardan kelib chiqib, quyidagi takliflarni ilgari surish maqsadga muvofiq:
•	 yuk tashish jarayonlarida raqamli logistika tizimlarini keng joriy etish;
•	 transport infratuzilmasini modernizatsiya qilish va multimodal tashish tizimlarini rivojlantirish;
•	 yuk ortish-tushirish jarayonlarini avtomatlashtirish va mexanizatsiyalash darajasini oshirish;
•	 xavfsizlik standartlari va ekologik talablarni yanada kuchaytirish;
•	 logistika sohasida malakali kadrlar tayyorlash tizimini takomillashtirish.
Umuman olganda, yuk tashishni tashkil etish jarayonini ilmiy asosda takomillashtirish iqtisodiyotning 

barqaror rivojlanishini ta’minlashda muhim omil hisoblanadi.

